
ԴՊՐՈՑԻ ՍՈՑԻԱԼ-ՄՇԱԿՈՒԹԱՅԻՆ ՄԻՋԱՎԱՅՐԻ ԴԵՐԸ ԱՎԱԳ ԴՊՐՈՑԱԿԱՆՆԵՐԻ 

ՍՈՑԻԱԼԱԿԱՆԱՑՄԱՆ ԳՈՐԾՈՒՄ 

 

ՍԱՖԱՐՅԱՆ Ն․ Ա․ 

մանկավարժական գիտությունների թեկնածու, դոցենտ Խ. Աբովյանի անվան ՀՊՄՀ-ի 

հենակետային  վարժարան  

 

Խ. Աբովյանի անվան ՀՊՄՀ-ի հենակետային  վարժարանն անմիջականորեն կրում 

համալսարանի սոցիալ-մշակութային միջավայրի՝ բոլոր ինֆրակառուցվածքների 

գեղարվեստական ձևավորման, դասասենյակների, գրադարանի տեխնոլոգիական 

հագեցվածության, դասավանդող դասախոսների մշակութային ներուժի, իմիջի, մեթոդական 

պատրաստվածության, առարկայական, հաղորդակցական  կոմպետենտության, 

մանկավարժական կոլեկտիվի բարոյահոգեբանական առողջ մթնոլորտի ազդեցությունը:  

Վարժարանի սոցիալ-մշակութային միջավայրը սովորողների սոցիալականացման  

հիմնական գործոններից մեկն է: 

 Վարժարանի սոցիալ-մշակութային միջավայրի  կառուցվածքային կարևոր 

բաղադրիչներից է ուսումնադաստիարակչական գործընթացն իր բովանդակությամբ, 

կազմակերպման ձևերով, մեթոդներով և տեխնոլոգիաներով: Այն վարժարանի սովորողների 

արժեհամակարգի, հոգևոր-բարոյական նկարագրի, իդեալների և որակների՝ 

քաղաքացիականության, հայրենասիրության, ազգասիրության, պետական մտածողության, 

ազգային ինքնագիտակցության ձևավորման կարևոր գործոն է: Դրա վառ ապացույցը 

վարժարանի՝ Արցախյան երրորդ պատերազմում հերոսաբար կռված և անմահացած 

շրջանավարտներն են, այն հերոսները, որոնք այսօր շարունակում են պահպանել մեր 

սահմանները, և նաև այն աշակերտները, որոնք այդ օրերին թիկունքն ամուր պահեցին և 

տարբեր աշխատանքներով աջակցեցին բանակին:   

Վերոբերյալը վկայում է, որ վարժարանում են դրվում սովորողների ընդհանուր 

մշակույթի հիմքերը, և կրթօջախի խնդիրն է ապահովել սովորողների սոցիալական 

հարմարման գործընթացը, ձևավորել նրանց սոցիալական շարժունությունը, ապահովել 

սահուն անցումը սոցիալական հարաբերությունների տարբեր ոլորտներ, ձևավորել իրենց 

շրջապատող միջավայրում հարմարվելու, նրանում ընդունված նորմերը յուրացնելու,  

մարդկային հարաբերություններն արժևորելու կարողություններ: Այսինքն՝ իր էությամբ 

վարժարանի ուսումնադաստիարակչական գործընթացը մանկավարժական նպատակների 

իրականացման և խնդիրների լուծման համակարգված գործունեություն է, որի ընթացքում 



2 
 

զարգանում և ձևավորվում են սովորողի անձը, նրա վարքի, խոսքի, հաղորդակցական 

մշակույթը, անմիջականորեն ուղղորդվում է նրա մասնագիտական ընտրությունը:  

Վարժարանի սոցիալ-մշակութային միջավայրի կառուցվածքային բաղադրիչներից է 

նաև աշակերտական ինքնավարությունը, որն իր ուրույն տեղն ունի սովորողի անձի 

սոցիալականացման, նրա  կյանքի ուղու ընտրության և հետագա ինքնորոշման գործում:  

Վարժարանի յուրաքանչյուր աշակերտի առանձնահատկություններով, հասունությամբ և 

ակտիվությամբ է պայմանավորված աշակերտական կոլեկտիվի արդյունավետ 

սոցիալականացումը:  

Վարժարանի սոցիալ-մշակութային միջավայրի կառուցվածքում բացառիկ դեր ունի  

ծնողական համայնքի գործունեությունը: Անժխտելի է, որ ծնողական համայնքի հետ դպրոցի 

համագործակցությունը միտված է սովորողների, ուսուցիչների, ծնողների միջև սոցիալական 

կապերի զարգացմանը և արդյունավետ փոխգործակցությանը:            Ըստ Ա. Լեոնտևի՝ 

այդօրինակ համագործակցության ձևերն են արտաուսումնական գործունեությունը, 

մասնակցությունը համատեղ կառավարմանը,  ինչպես նաև ոչ միայն անհատական, այլև 

խմբային հաջողությունների կանոնավոր գնահատումը, բախումների առաջացման 

պատճառների համատեղ վերլուծությունը և դրանց հաղթահարման խելամիտ ուղիների 

որոնումը [3, էջ 103-104]:   

Ուսուցիչը՝ որպես կառավարման սուբյեկտ, առաջատար դեր ունի դպրոց-սովորող-

ծնողական համայնք համագործակցության  նպատակի, բովանդակության, ձևերի ու 

մեթոդների որոշման ժամանակ: Այդ համագործակցության  արդյունավետությամբ է որոշվում 

կառավարման սուբյեկտների՝ դպրոցում իրականացված սոցիալ-մանկավարժական, 

դաստիարակչական միջոցառումների, սովորողների համար կենսական նշանակություն 

ունեցող սոցիալական խնդիրների լուծման արդյունքների գնահատականը:  

Այսպիսի համագործակցության ընթացքում են ձևավորվում շրջակա միջավայրի հետ 

սովորողների սոցիալական կապերի ու փոխհարաբերությունների շրջանակը և, ըստ Յու. 

Գասպարյանի, այդ կապերի ու փոխհարաբերությունների ընթացքում  անձը «Ձեռք բերված 

փորձը, գիտելիքներն ու հաղորդակցման ոճը, դրա կատարումներն ու իրենց ըմբռնումները 

որոշ չափով  փոխադրում է «Մեծ» հասարակություն և սոցիալական  այլ խմբեր» [1, էջ 22]:  

Անառարկելի է, որ սովորողների ձեռք բերած գիտելիքներով, փորձով ու 

հարաբերություններով են պայմանավորված նրանց ինքնակրթության, 

ինքնադաստիարակության, ինքնիրացման և սոցիալականացման հաջողությունը, այլապես  

նրանք չեն կարող իմաստավորել այն արժեքները, որոնցով առաջնորդվում են, և որոնցով 

պայմանավորված են նրանց նպատակներն ու կենսական դիրքորոշումները: 

Մեր դիտարկումները ցույց են տվել, որ սովորողների սոցիալականացման գործընթացի 

արդյունավետ կազմակերպման նպատակով ծնողական համայնքի հետ դպրոցի 

համագործակցության լավագույն ձև կարող է դառնալ դպրոցի սոցիալ-մանկավարժական 

ծառայությունում ծնողների ընդգրկումը, որով կլուծվեն և՛ աշակերտների սոցիալական 

զարգացման, դաստիարակության, իրավունքների պաշտպանության,  և՛ ծնողների  

սոցիալական մշակույթի զարգացման խնդիրները:  

Արդի ժամանակաշրջանում կրթության նպատակների որոշակիացման նկատմամբ 

նկատվում է օգտապաշտական մոտեցում, որի արդյունքում սովորողների՝ 

կենսագործունեության միջավայրում ինքնիրացվելու, սոցիալական պաշտպանվածության  

խնդիրների լուծման  գործում կարծես անտեսվում են կրթական հաստատության սոցիալ-

մշակութային ինքնուրույնությունը,  ընտանիքի դաստիարակչական դերը: Սակայն կրթական 

հարացույցերի (մարդասիրական, մարդաբանական, անձնակողմնորոշվածության, 

մշակութաբանական) փոփոխության արդի ժամանակաշրջանում դպրոցականների 

սոցիալականացման, նրանց պետական մտածելակերպի, քաղաքացիականության, 

ժողովրդավարական արժեքների ձևավորման խնդիրը մնում է գերակա և պետք է լուծվի 

դպրոցի, համայնքի ու սոցիալական այլ ինստիտուտների համագործակցության միջոցով: Իսկ 

դա նշանակում է, որ «կրթությունն իրականացնող հիմնական կառույցը՝ դպրոցը, 

հասարակական պատվեր կատարողից պետք է վերաճի հասարակական 

հարաբերությունների կառուցման տարածքի, որտեղ կերտվում է ժողովրդավարական երկրի 

քաղաքացին» [2, էջ 6]: Այս համատեքստում  դպրոցի սոցիալ-մշակութային միջավայրի դերն 

աստիճանաբար աճում է, քանի որ այն նպաստում է սովորողների հուզական-բարոյական, 

դրդապատճառային  ոլորտի և հենքային մշակույթի ձևավորմանը, ստեղծագործական և 

կրթական պահանջմունքների բավարարմանը՝ միևնույն ժամանակ դառնալով յուրաքանչյուր 

սովորողի մտավոր, ֆիզիկական,  գեղագիտական զարգացման անհրաժեշտ պայման: 

Ելնելով վերոնշյալից՝  կարելի է փաստել, որ  դպրոցի (մեր դեպքում՝ վարժարանի) 

սոցիալ-մշակութային միջավայրը  կատարում է մի շարք գործառույթներ․ 

 Հարմարման․ վարժարանի սովորողները ներգրավվում են սոցիալական 

հարաբերությունների որոշակի շրջանակում, ձեռք են բերում հոգևոր-բարոյական նոր 

որակներ և վարքագիծ, զարգանում է նրանց խոսքի, հաղորդակցման, վարքի մշակույթը: 

 Կրթական. սովորողները յուրացնում են գիտելիքներ, կարողություններ և 

հմտություններ, զարգանում է նրանց արժեհամակարգը, ձեռք են բերում ինքնակրթության, 

ինքնարդիականացման, ինքնագնահատման և ռեֆլեքսիայի փորձ: 

 Դաստիարակող. ձևավորվում է սովորողների աշխարհայացքը, ընդլայնվում է 

կենսական դիրքորոշումների շրջանակը, լուծվում է մասնագիտական կողմնորոշման 

խնդիրը․ նրանք որոշակի պատկերացնում են իրենց առաքելությունը հասարակության մեջ, 

ծրագրեր են կազմում ապագայի համար: 

 Մշակութաբանական. սովորողներն ընդգրկվում են մշակութային տարբեր 

միջոցառումների, ձեռնարկումների, ստեղծագործական նախագծերի և հասարակայնորեն 

օգտակար տարատեսակ գործունեության մեջ, մասնակցում  արտաուսումնական  

խմբակներին, ցուցահանդեսներին, ներդպրոցական, միջդպրոցական մրցույթներին: 

 Զարգացնող. սովորողների մեջ նկատելի են դառնում որակական փոփոխությունները 

մտավոր, պահանջմունքային, հոգևոր, քաղաքացիական գիտակցության, տրամաբանության, 

գեղագիտական ճաշակի և այլ ոլորտներում: 

 Այսպիսով՝ դիտարկելով վարժարանի սոցիալ-մշակութային միջավայրի դերը ավագ 

դպրոցականների սոցիալականացման գործում՝ կարելի է եզրակացնել, որ այն էական 

նշանակություն ունի սովորողների ճանաչողական ակտիվության, հաղորդակցական, 

համագործակցային, ինքնակազմակերպման կարողությունների զարգացման, 

մասնագիտական կողմնորոշման, դաստիարակության և սոցիալականացման 

գործընթացների արդյունավետ իրականացման գործում: 

THE ROLE OF THE SOCIO-CULTURAL ENVIRONMENT OF THE SCHOOL IN THE 

SOCIALIZATION OF SCHOOLCHILDREN 

The article examines the influence of the socio-cultural environment of the school on the 

socialization of senior students. A general characteristic of the structural components of the socio-

cultural environment of the school is given, its functions are determined and characterized. The 

influence of the socio-cultural environment on education, upbringing, socialization and development 

of students is substantiated. 

Keywords: socialization, socio-cultural environment, high school, cognitive activity, 

https://istina.msu.ru/journals/94039/


5 
 

communication, cooperation, self-organization, professional orientation 

 


